
1 Pedr_(4)

1 Pedr 1:10-12

10 Roedd y proffwydi’n sôn am yr achubiaeth oedd i’w rhoi yn rhodd i chi. Buon nhw’n edrych yn fanwl i’r cwbl, ond heb ddeall popeth. 11 Roedd yr Ysbryd oedd gyda nhw wedi dweud wrthyn nhw ymlaen llaw am beth fyddai’r Meseia yn ei ddioddef ac am yr holl bethau ffantastig fyddai'n digwydd wedyn. Ond beth yn union oedd Ysbryd y Meseia’n cyfeirio ato? Pryd fyddai’r cwbl yn digwydd? 12 Esboniwyd iddyn nhw fod y pethau hynny ddim yn mynd i ddigwydd yn eu cyfnod nhw, ond yn y dyfodol, yn ein cyfnod ni. A bellach mae’r cwbl wedi ei rannu gyda chi gan y rhai sydd wedi dod â'r newyddion da i chi, gyda nerth yr Ysbryd Glân gafodd ei anfon o'r nefoedd. Mae’r angylion hyd yn oed yn ysu am gael deall y pethau hyn yn well.
Ar ôl iddo atgyfodi, tra’n cerdded i Emaus, dwedodd Iesu wrth Cleopas a’i ffrind,
 “Pam dych chi'n ei chael hi mor anodd i gredu'r cwbl ddwedodd y proffwydi? 26 Maen nhw’n dweud fod rhaid i'r Meseia ddioddef fel hyn cyn iddo gael ei anrhydeddu!" 27 A dyma Iesu’n mynd dros bopeth ac yn esbonio iddyn nhw beth roedd Moses a'r proffwydi eraill wedi ei ddweud amdano yn yr ysgrifau sanctaidd.

Yn amlwg felly mae’r Hen Destament yn sôn am Iesu Grist. Ond, doedd proffwydi’r Hen Destament ddim mor ffodus â ni. Doedden nhw ddim yn gallu gweld y darlun cyflawn. Ond bellach mae’r cyfan wedi ei rannu – sut wnaeth Iesu farw ar y groes i’n hachub ni, a chynllun Duw i faddau i bob un fyddai’n troi ato a chredu yn ei Fab. Dyma’r achubiaeth roedd Pedr yn sôn amdano yn adnod 10.
Pwy oedd yn rhannu’r newyddion da yma gyda’r bobl? Pedr a’i debyg, dynion a merched oedd wedi credu yn Iesu ac wedi bod yn ufudd i’w orchymyn mawr yn Mathew 28:19, ‘Felly ewch i wneud pobl o bob gwlad yn ddisgyblion i mi, a'u bedyddio nhw fel arwydd eu bod nhw wedi dod i berthynas â’r Tad, a'r Mab a'r Ysbryd Glân.’  Roedden nhw’n cael nerth gan yr Ysbryd Glân i fynd allan i rannu’r newyddion da am Iesu Grist a’i groes. 
Mae’n neges mor aruthrol fawr fel bod angylion yn ysu am gael deall y pethau hyn yn well. Does dim angen maddeuant ar angylion Duw. Maen nhw’n ei wasanaethu’n ffyddlon.  Ond, mae’n amlwg fod Pedr yn deall fod angylion, wrth edrych ar gariad Duw yn Iesu Grist, eisiau deall mwy am yr achubiaeth rhyfeddol oedd (ac sydd) ar gael am fod Crist wedi marw.

